
CORFF LLYWODRAETHOL YR EGLWYS YNG NGHYMRU  
ADRODDIAD Y PWYLLGOR SEFYDLOG AR 

LYWODRAETHU A MATERION CYFREITHIOL 
 

CORFF LLYWODRAETHOL - EBRILL 2025 
 
Mae'r adroddiad hwn yn rhoi trosolwg i'r Corff Llywodraethol o faterion sy'n ymwneud 
â materion llywodraethu a chyfreithiol y bu'r Pwyllgor Sefydlog yn eu hystyried yn ei 
gyfarfodydd ar 28 Tachwedd 2024 a 18 Chwefror 2025. Mae'r adroddiad yn cynnwys 
pedwar argymhelliad i'w hystyried gan y Corff Llywodraethol, y cyfeirir atynt yn yr 
adroddiad ac sydd wedi'u nodi'n llawn ar dudalen 9. 
 

Bil i ymgorffori yn y Llyfr Gweddi Gyffredin drefn 
ychwanegol o wasanaeth ar gyfer Conffyrmasiwn 
 

1. Mae'r Pwyllgor Sefydlog wedi derbyn Bil gan gadarnhau ei gywirdeb, i 
ymgorffori defod gonffyrmasiwn ddiffiniedig yn y Llyfr Gweddi Gyffredin, 
ynghyd â'r memorandwm esboniadol angenrheidiol. Mae'r Bil yn cael ei 
gefnogi gan Fainc yr Esgobion ac mae'n dilyn defod gonffyrmasiwn flaenorol a 
gymeradwywyd gan y Corff Llywodraethol am gyfnod arbrofol o bum mlynedd.  
Amcan y Bil yw cynhyrchu defod ddiffiniedig. 

 

Mae'r Pwyllgor Sefydlog wedi cyhoeddi'r Bil, yn Gymraeg a Saesneg, ynghyd 

â memorandwm esboniadol i holl aelodau'r Corff Llywodraethol, gan wahodd 

gwelliannau. Penderfynodd y Pwyllgor nad oedd angen ymgynghori â'r 

esgobaethau yn yr achos hwn. 

 

2. Mae'r Pwyllgor Sefydlog hefyd wedi penodi'r pwyllgor dethol i ystyried 
gwelliannau i'r Bil a gyflwynwyd gan aelodau'r Corff Llywodraethol: 

 
  Yr Hybarch Mark Preece (Cadeirydd) 

 Esgob Llanelwy 
Y Parchedig Ganon John Connell 
Y Parchedig Ganon Ddr Mark Clavier  
Yr Hybarch Ddr Matthew Hill 
Y Parchedig Ddr Adrian Morgan 
Y Parchedig Rhun ap Robert  
Y Parchedig Ruth Rowan 
Y Parchedig Rebecca Sparey  

 
3. Mae'r amserlen ar gyfer y Bil fel a ganlyn: 

 

Gwahoddir aelodau'r Corff Llywodraethol i 
gynnig gwelliannau  
 

Hyd at 14 Ebrill 2025 
 

Pwyllgor dethol yn ystyried gwelliannau 
 

Mai/Mehefin 2025 

Pwyllgor dethol yn adrodd i'r Pwyllgor 
Sefydlog 
 

Gorffennaf 2025 

Corff Llywodraethol i ystyried y Bil 
 

Medi 2025 

Diweddariad cyfreithiol 
 

Y Gwir Barchedig Anthony Pierce 
 
4.  Derbyniodd y Pwyllgor Sefydlog ddiweddariad ar achos Anthony Pierce yn 

dilyn ei ymddangosiad yn Llys y Goron ar 7 Chwefror, a arweiniodd at osod 
dedfryd o garchar ar 12 Mawrth. 

 
5.  Yn fuan ar ôl i'r gwrandawiad dedfrydu ddod i ben, cyhoeddodd yr Eglwys yng 

Nghymru ddatganiad a oedd yn nodi bod yr Eglwys yn ymwybodol bod 
datgeliad pellach o gamdriniaeth honedig wedi ei wneud i rai aelodau o'r 
Eglwys yng Nghymru ym 1993 ac eto ym 1999. Comisiynodd y Pwyllgor 
Diogelu adolygiad annibynnol i'r ffordd yr oedd yr Eglwys yng Nghymru wedi 
ymdrin â'r datgeliad hwn a chyhoeddodd ei gylch gorchwyl. Bydd yr adolygydd 
yn adrodd nid yn unig ar yr hyn a aeth o'i le, ond hefyd ar y prosesau cyfredol 
ar gyfer penodi archddiaconiaid ac esgobion. Penodwyd Mr Pierce i'r ddwy rôl 
hynny ar ôl i'r datgeliad gael ei wneud ym 1993. Bydd yr adolygwr yn ystyried 
a oes perygl bod y systemau presennol yn galluogi i'r un peth ddigwydd eto, a 
bydd yr adroddiad adolygu yn cael ei gyhoeddi pan fydd wedi'i gwblhau. 
Cyhoeddwyd cylch gorchwyl yr adolygiad ar wefan yr Eglwys yng Nghymru. 

 
6. Mae'r Pwyllgor Sefydlog yn diolch i staff tîm diogelu’r dalaith am eu 

diwydrwydd wrth ymdrin â’r achos hwn. 
 

Is-bwyllgor Drafftio 
 
7. Cyfarfu'r Is-bwyllgor Drafftio ym mis Ionawr i drafod y mân ddiwygiad 

Cyfansoddiadol y cyfeirir ato ym mharagraffau 21-23 o'r adroddiad hwn ac i 
gynnig cymorth i aelod o'r Corff Llywodraethol i ddrafftio cynnig aelodau 
preifat. 
 

8.  Hefyd, ystyriodd yr Is-bwyllgor Drafftio ddrafft cyfansoddiadol cychwynnol yn 
ymwneud â'r prosiect ar gyfer cyflwyno iaith Ardal Weinidogaeth i mewn i’r 
Cyfansoddiad – mae cyfeiriad ato yn ddiweddarach yn yr adroddiad hwn. 

 

Is-bwyllgor Cyfreithiol 
 
9. Nid oes unrhyw gyfeiriadau cyfredol gerbron yr Is-bwyllgor Cyfreithiol. 
 

Tribiwnlys Disgyblu 
 
10. Mae un atgyfeiriad newydd gerbron y Tribiwnlys Disgyblu, a oedd dan 

ystyriaeth y dyfarnwr rhagarweiniol adeg cyfarfod Chwefror 2025. 
 

11. Mae'r Tribiwnlys Disgyblu wedi diarddel y Parchedig Jason Kennett-Orpwood 
o'r Urddau Sanctaidd a'i ddiarddel o swydd clerig yn yr Eglwys yng Nghymru, 
yn dilyn gwrandawiad ar 30 Hydref 2024, ac euogfarn droseddol ar 2 Awst 
2023. 

Diweddariadau i Gyfansoddiad yr Eglwys yng Nghymru yn 

dilyn gweithredu ardaloedd gweinidogaeth/cenhadaeth 

ledled y dalaith 
 

12. Derbyniodd y Pwyllgor Sefydlog adroddiad gan yr adran gyfreithiol ar ôl 
cwblhau adolygiad cychwynnol a drafft o'r diwygiadau Cyfansoddiadol sy'n 
ofynnol er mwyn symud o fodel strwythurol yn seiliedig ar blwyfi i un sy'n 
seiliedig ar ardaloedd gweinidogaeth. Roedd yr adolygiad hwn yn bosibl gan 
fod pob un o'r chwe esgobaeth bellach wedi cwblhau'r ailstrwythuro plwyfol a 
argymhellwyd yn adroddiad Arolwg yr Eglwys yng Nghymru yn 2012. 

 

Rhoi'r newidiadau gerbron y Corff Llywodraethol 
 
13. Er mwyn gwneud y newidiadau angenrheidiol i'r Cyfansoddiad rhaid diwygio 

bron pob pennod o Gyfansoddiad yr Eglwys yng Nghymru, a chydnabuwyd 
fod hon yn dasg sylweddol. 

 
14. Nid yw’r newidiadau cyfredol a gynigir yn galw am weithdrefn Bil. Fodd 

bynnag, nid yw ceisio mabwysiadu cannoedd o newidiadau trwy un 
penderfyniad syml yn debygol o ganiatáu i’r Corff Llywodraethol graffu’n 
ddigonol ar y cynigion arwyddocaol hyn. Ar y llaw arall, byddai ystyried pob 
gwelliant yn ei dro ar lawr y Corff Llywodraethol mor hirwyntog fel y byddai'n 
debygol o lenwi agenda’r Corff Llywodraethol am sawl cyfarfod. 
 

15. Mae'r Pwyllgor Sefydlog yn teimlo y byddai rhai cwestiynau cyffredinol ar 
bolisi, cyfundrefn enwau a therminoleg yn haws i'w datrys cyn mynd â 
newidiadau i’w hystyried bennod wrth bennod ar lawr cyfarfod y Corff 
Llywodraethol. Er enghraifft, mae cwestiynau ar gyfundrefn enwau yn cynnwys 
sut mae'r cyfansoddiad yn cyfeirio at wahanol fathau o glerigion plwyf (ar hyn 
o bryd periglor, offeiriad mewn gofal/curad cynorthwyol), sut i gyfeirio at y nifer 
fach o Ardaloedd Gweinidogaeth sydd ag aml-blwyfi unigol o hyd (a’r 
Cynghorau Plwyf Eglwysig), ac a ddylid ailenwi wardeiniaid eglwysig ac is-
wardeiniaid. Mae cwestiynau ar bolisi yn cynnwys a ddylai rhannu 
archddiaconiaethau yn ddeoniaethau barhau i fod yn ofyniad cyfansoddiadol. 

 

16. Er nad oes angen i’r newidiadau hyn fynd trwy weithdrefn Bil, mae'r Pwyllgor 
Sefydlog yn teimlo y byddai'n gymorth mawr pe bai’r broses yn mabwysiadu 
un o nodweddion gweithdrefn y Bil, ac yn penodi 'pwyllgor dethol' i ystyried y 
gwelliannau angenrheidiol er mwyn dod â set o gynigion gerbron y Corff 
Llywodraethol. Felly, mae'r Pwyllgor Sefydlog yn gofyn am gefnogaeth y Corff 
Llywodraethol i’r bwriad o ddefnyddio 'pwyllgor dethol' anffurfiol a elwir yn 
'bwyllgor dethol arbennig'. Bydd y pwyllgor dethol arbennig yn cyhoeddi 
penodau diwygiedig drafft ar gyfer aelodau'r Corff Llywodraethol ac yn 
gwahodd sylwadau a gwelliannau i'w hystyried. Mae hyn yn caniatáu i lawer 
o'r 'gwaith caib a rhaw' gael ei ystyried y tu allan i siambr y Corff 
Llywodraethol. Gwahoddir aelodau o'r Corff Llywodraethol sydd â diddordeb 
yn y maes gwaith hwn i wirfoddoli i wasanaethu ar y pwyllgor dethol arbennig 
trwy gysylltu â'r Ysgrifenyddiaeth. Os cymeradwyir y broses hon, y gobaith yw 
y bydd y Pwyllgor Sefydlog yn penodi aelodau o'r pwyllgor dethol arbennig yn 
ei gyfarfod ym mis Gorffennaf. 

 
Argymhelliad 1 

17. Mae'n debygol y byddai angen i'r pwyllgor dethol arbennig gyfarfod sawl 
gwaith oherwydd swm a sylwedd y newidiadau arfaethedig. Gallai cyfarfod 
cyntaf ystyried rhai o'r pwyntiau sy'n ymwneud â therminoleg gyffredinol, cyn 
symud i ystyried newidiadau pennod wrth bennod. 
 

18.  Mae cymryd rhan yn yr ymarfer hwn yn gyfle i nifer fawr o bobl ddarllen y 
Cyfansoddiad yn fanwl. Mae hyn yn debygol o ysgogi ystod o gwestiynau a 
hefyd cynigion ar gyfer diwygio pellach. Bydd ymdrin â'r holl bwyntiau hyn fel y 
byddant yn codi yn dasg a allai fod yn drech na’r pwyllgor dethol arbennig.  
Fodd bynnag, bydd y pwyllgor dethol arbennig yn ymrwymo i gofnodi'r holl 
bwyntiau a godir a’u hadrodd i'r Pwyllgor Sefydlog. Bydd y pwyllgor sefydlog 
yn ei dro yn ystyried pa gynigion y dylid mynd ati i’w hystyried (gan nodi trefn 
flaenoriaeth ar gyfer eu hystyried). 
 

19. Byddai hyn yn caniatáu i 'ddrafft terfynol' o'r holl benodau yn y Cyfansoddiad 
gael eu dwyn gerbron y Corff Llywodraethol i’w trafod yn fanylach. Gallai 
rheolau sefydlog diwygiedig neu bwrpasol fod yn briodol ar gyfer y ddadl 
honno (megis gwahardd gwelliannau y gellid fod wedi eu cynnig i'r pwyllgor 
dethol arbennig). Bydd y Pwyllgor Sefydlog yn ystyried hyn ymhellach. 

 

Mân ddiwygiad Cyfansoddiadol: diffinio cymunwr 
conffyrmiedig ym mhennod I 
 

Nodyn esboniadol 
 
20. Rhoddwyd y diffiniad o 'gymunwr conffyrmiedig' yn y Cyfansoddiad pan 

awdurdododd Mainc yr Esgobion y gellid derbyn unigolyn i’r Cymun Sanctaidd 
(ac felly i statws cymunwr) cyn y Conffyrmasiwn. Barn y Corff Llywodraethol 
oedd ei bod yn briodol cyfyngu rhai rolau i'r aelodau cymunol hynny o'r Eglwys 
yng Nghymru sydd wedi derbyn conffyrmasiwn. 

 
21. Nodwyd gwall drafftio yn y diffiniad sy'n golygu o’i ddarllen ar un llaw, fod y 

diffiniad o 'gymunwr conffyrmiedig' yn fwy eang na'r diffiniad o 'gymunwr', yn 
hytrach na bod yn fwy cul, fel yr oedd y bwriad. 

 
22. Mae drafft wedi cael ei gynnig i ddatrys y gwall hwn. Mae esboniad technegol 

a drafft arfaethedig wedi'u nodi yn atodiad 1. 
Argymhelliad 2 

 

Diaconesau, Darllenwyr cyflogedig a gweithwyr lleyg – 
dileu darpariaethau Cyfansoddiadol diangen 
 

Nodyn esboniadol 
 
23. Fel rhan o adolygiad parhaus i symleiddio'r Cyfansoddiad a dileu 

darpariaethau diangen, mae'r Pwyllgor Sefydlog yn argymell dileu 
darpariaethau yn y Cyfansoddiad nad ydynt bellach yn cael eu defnyddio nac 
yn ofynnol mewn perthynas ag (a) diaconesau, (b) gweithwyr lleyg ac (c) 
Darllenwyr cyflogedig. 

 
Nodir yr esboniad manwl pam nad oes angen y darpariaethau hyn mwyach a'r 
drafft arfaethedig yn atodiad 2. 

 
Argymhelliad 3 

Iaith anrhyweddol 
 

24. Mae'r Pwyllgor Sefydlog wedi cael ei awdurdodi eisoes gan y Corff Llywodraethol 
i wneud newidiadau i'r Cyfansoddiad sy'n ymwneud yn unig â chyflwyno iaith 
anrhyweddol. Caiff newidiadau o'r fath eu hadrodd i'r Corff Llywodraethol ond nid 
oes angen penderfyniad y Corff Llywodraethol i'w cymeradwyo. 

 
25. Mae'r Pwyllgor Sefydlog wedi cymeradwyo'r newidiadau i'r bennod yn unol â 

hynny IV A (Rheoliadau) a nodir yn atodiad 3 i'r adroddiad hwn (er gwybodaeth 
yn unig.) 

 

Polisi Absenoldeb Tadolaeth 

 
26. Cafodd y newidiadau a wnaeth y Pwyllgor Sefydlog ym mis Gorffennaf 2024 i'r 

Polisi Absenoldeb Tadolaeth yn y Llawlyfr Clerigion eu hadrodd i'r Corff 
Llywodraethol ym mis Medi 2024 ac yn dilyn y ddadl maent bellach wedi'u 
hailystyried gan y Pwyllgor Sefydlog. Roedd yr ymatebion yn ystod dadl y 
Corff Llywodraethol yn canolbwyntio ar dri mater, sydd wedi cael eu hystyried 
wedyn gan adrannau adnoddau dynol a chyfreithiol Corff y Cynrychiolwyr, 
mewn ymgynghoriad ag aelodau perthnasol y Corff Llywodraethol. 

 
 Isafswm hawl gwasanaeth 
 
27. Cododd un aelod bwynt fod y cymal ynghylch isafswm hawl gwasanaeth yn 

aneglur. Mae hyn wedi'i ddatrys trwy wahanu'r meini prawf hawl ar gyfer 
absenoldeb sy'n gysylltiedig â genedigaeth ac absenoldeb sy'n gysylltiedig â 
mabwysiadu yn ddau is-gymal ar wahân. 

 
Enw'r polisi  
 

28. Cododd un aelod gwestiwn ynghylch priodoldeb enw'r polisi gan argymell 
defnydd helaethach o iaith anrhyweddol ynddo. Cafodd hyn ei ystyried yn 
ofalus, ond penderfynodd y Pwyllgor Sefydlog nad oedd unrhyw welliannau yn 
briodol. Y rheswm am hyn oedd bod y polisi fel y'i drafftiwyd yn dilyn enwau 
Llywodraeth y DU ei hun ar gyfer yr absenoldeb a'r tâl hwn (mae'r polisi yn 
atgynhyrchiad manwl gywir o'r hawliau a'r tâl y mae gan weithwyr hawl iddynt 
yng Nghymru a Lloegr). 

 
29. Gallai cyflwyno'r enwau a awgrymwyd gan yr aelod (megis 'rhiant cynradd' a 

'rhiant eilaidd') arwain at ddryswch ychwanegol, gan fod gan dermau o'r fath 
ystyron gwahanol yng nghyfraith Cymru a Lloegr. Mae geiriad y polisi ei hun 
yn ei gwneud hi'n glir bod gan famau nad ydynt yn geni (yng nghyd-destun 
rhieni o'r un rhyw) hawl i'r absenoldeb a'r tâl. 

 
Rhwymedigaeth i drefnu clerig cyflenwi 
 

30. Cododd un aelod bryder am y rhwymedigaethau a roddwyd ar y clerig dan 
sylw i drefnu clerig cyflenwi, yn enwedig gan fod absenoldeb tadolaeth fel 
arfer yn dechrau ar ddyddiad gwahanol i ddyddiad geni disgwyliedig y babi. 
Mae'r paragraff hwn wedi'i ail-weithio’n gyfan gwbl mewn ymgynghoriad â'r 
aelod hwn o'r Corff Llywodraethol a chydag archddiaconiaid. Mae'r 
rhwymedigaeth bellach i rieni geisio trefnu clerig cyflenwi ar gyfer y dyddiadau 
absenoldeb disgwyliedig, gyda chymorth yr Archddiacon ar gais. Roedd 
geiriad hefyd wedi'i gyflwyno i drosglwyddo’r baich i archddiaconiaid ac 
arweinwyr Ardaloedd Gweinidogaeth mewn achosion lle mae absenoldeb yn 
dechrau yn annisgwyl. 

 Adolygu'r polisi 
 
31. Mae'r Pwyllgor Sefydlog wedi cymeradwyo'r polisi diwygiedig a nodir yn ei 

gyfanrwydd yn atodiad 4 i'r adroddiad hwn, er gwybodaeth yn unig. Fe'i 
cyhoeddwyd ar wefan yr Eglwys yng Nghymru. 

 

 
Ar ran y Pwyllgor Sefydlog 

Mr Timothy J Llewelyn, Cadeirydd 
Dr Heather Payne, Is-gadeirydd  

 
Ebrill 2025  

CRYNODEB O'R ARGYMHELLION 
 

1. Pwyllgor dethol arbennig  
  

Bod pwyllgor dethol arbennig o aelodau'r Corff Llywodraethol yn cael ei greu gan y 
Pwyllgor Sefydlog i ystyried yr holl welliannau a gynigir i'r Cyfansoddiad ar ôl 
gweithredu ardaloedd gweinidogaeth/cenhadaeth; a chynhyrchu drafft terfynol o bob 
pennod o'r Cyfansoddiad yr effeithir arnynt i'r Corff Llywodraethol ei drafod. 

 
 

2. Cymunwr Conffyrmiedig (Pennod I, Adran 7) 
 

Bod y diwygiadau Cyfansoddiadol sy'n ymwneud â'r diffiniad o 'gymunwr 
conffyrmiedig' a nodir yn atodiad 1 yn cael eu gwneud. 

 
 

3. Dileu darpariaethau Cyfansoddiadol diangen (Penodau IV, VI, VII, 
IX a Chanon Telerau Gwasanaeth Clerigion) 

 
Bod y diwygiadau Cyfansoddiadol sy'n ymwneud â dileu cyfeiriadau at ddiaconesau, 
gweithwyr lleyg a Darllenwyr cyflogedig a nodir yn atodiad 2 yn cael eu gwneud. 

 
 

4. Cymeradwyo'r adroddiad 
 
Bod adroddiad y Pwyllgor Sefydlog ar faterion llywodraethu a chyfreithiol yn cael ei 
gymeradwyo.  

Atodiad 1 

Diffinio 'cymunwr conffyrmiedig' 

Nodyn esboniadol 

Mae’r diffiniad o gymunwr conffyrmiedig wedi ei fewnosod yn y Cyfansoddiad pan 

awdurdododd Mainc yr Esgobion fynediad i’r Cymun Sanctaidd (sef statws cymunwr) 

cyn y Conffyrmasiwn. Barn y Corff Llywodraethol yw ei bod yn briodol cyfyngu rhai 

rolau i'r aelodau cymunol hynny o'r Eglwys yng Nghymru sydd wedi derbyn 

conffyrmasiwn. 

Sylwodd yr adran gyfreithiol yn ddiweddar ar wall drafftio yn y diffiniad sy'n golygu, o’i 

ddarllen ar un llaw, fod y diffiniad o 'gymunwr conffyrmiedig' yn fwy eang na'r diffiniad 

o 'gymunwr', yn hytrach na bod yn fwy cul, fel yr oedd y bwriad. 

Mae hyn oherwydd bod nifer fawr o bobl sydd wedi derbyn y ddefod sacramentaidd o 

gonffyrmasiwn ond nad ydynt mewn Cymundeb â'r Eglwys yng Nghymru (un 

enghraifft ymhlith llawer yw aelodau conffyrmiedig parchus o'r Eglwys Gatholig 

[Rufeinig]). Mae'r gwelliant arfaethedig yn golygu bod y diffiniad o gymunwr 

conffyrmiedig yn croesgyfeirio at y diffiniad o gymunwr, gan ddatrys y mater yn syml 

a hawdd. 

 

 

Drafft Arfaethedig 

Ym Mhennod I, mae Adran 7 yn DIWYGIO'R diffiniad o "Gymunwr 

Conffyrmiedig" fel a ganlyn: 

“Cymunwr conffyrmiedig” sef Cymunwrrhywun a dderbyniodd ddefodddefnod sacramentaidd 

conffyrmasiwn. 

Atodiad 2 

Diaconesau, Darllenwyr cyflogedig a gweithwyr lleyg – 

dileu darpariaethau Cyfansoddiadol diangen 
 

Nodyn esboniadol 

 

Fel rhan o adolygiad parhaus i symleiddio'r Cyfansoddiad a dileu darpariaethau 

diangen, cynigir dileu darpariaethau yn y Cyfansoddiad nad ydynt bellach yn cael eu 

defnyddio nac yn ofynnol mewn perthynas ag (a) diaconesau, (b) gweithwyr lleyg a 

(c) Darllenwyr cyflogedig. 

 

Diaconesau 
 

1. Ym 1862 creodd Eglwys Loegr Urdd y Diaconesau. Etifeddodd yr Eglwys yng 

Nghymru yr arfer hwn ar ôl ei sefydlu, a pharhaodd yn y dalaith hon tan 1980 

(pan agorwyd urdd y Diaconiaid i fenywod am y tro cyntaf). 

 
2. Roedd Urdd y Diaconesau yn weinidogaeth leyg; penderfynodd yr Eglwys yng 

Nghymru ac Eglwys Loegr nad oedd angen parhau i dderbyn diaconesau ar ôl 

derbyn menywod i'r ddiaconiaeth [ordeiniedig] (ym 1980 a 1986 yn y drefn 

honno). 

 
3. Fodd bynnag, nid oedd pob diacones yn dewis cael ei hordeinio felly parhaodd 

rhai yn eu gweinidogaeth fel diacones. Parhaodd ein Cyfansoddiad i gyfeirio at 

ddiaconesau mewn gwahanol leoedd, gan gynnwys yn Telerau Gwasanaeth 

Clerigion. 

 
4. Yn dilyn adolygiad, penderfynwyd bellach nad yw'r cyfeiriadau hyn yn 

angenrheidiol mwyach. Nid oes diaconesau mewn gweinidogaeth yn yr 

Eglwys yng Nghymru. Mae Crockfords Clerical Directory yn rhestru chwe 

diacones sy'n dal yn fyw, pob un wedi'u lleoli yn Lloegr. Ymddengys fod pob 

un ohonynt wedi ymddeol o'r weinidogaeth weithredol. Nodir nad oes yr un o'r 

chwech erioed wedi gweinidogaethu yng Nghymru. 

 
5. Mae'r Pwyllgor Sefydlog felly yn cynnig dileu pob cyfeiriad at ddiaconesau yng 

Nghyfrol I y Cyfansoddiad. 

 
6. Er ei fod yn fater i Gorff y Cynrychiolwyr yn hytrach na'r Corff Llywodraethol, 

mae'n werth nodi y bydd angen i rai cyfeiriadau at ddiaconesau aros yng 

Nghynllun Pensiwn y Clerigion (yn dechnegol Cynllun Pensiwn y Clerigion a’r 

Diaconesau!) am y tro, gan ei bod yn bosibl y bydd gan ddiacones a 

ordeiniwyd yn ddiweddarach (ac sydd bellach yn glerig ar bensiwn) wasanaeth 

pensiynadwy fel diacones. 

 

Gweithwyr lleyg a Darllenwyr cyflogedig 

 

7. Pan basiwyd Canon Telerau Gwasanaeth y Clerigion yn 2010, roedd y Canon 

yn cynnwys y posibilrwydd y byddai gweithwyr lleyg a Darllenwyr, os ydynt yn 

gyflogedig, yn ddarostyngedig i Ddeiliadaeth Gyffredin (Telerau Gwasanaeth 

Clerigion) yn yr un modd ag y mae clerigion. 

8. Fodd bynnag, nid yw Corff y Cynrychiolwyr yn argymell bod lleygion yn cael 

eu penodi fel deiliaid swyddi eglwysig, ond yn hytrach yn argymell eu bod yn 

cael eu penodi fel gweithwyr naill ai i Fwrdd Cyllid yr Esgobaeth neu Gyngor 

Ardal Weinidogaeth, yn dibynnu ar eu rôl. 

 
9. Nid yw Corff y Cynrychiolwyr yn ymwybodol o unrhyw weithwyr lleyg neu 

Ddarllenwyr sydd wedi'u penodi i rôl ar hyn o bryd yn unol â Chanon Telerau 

Gwasanaeth y Clerigion (yn hytrach na chael eu cyflogi o dan gontract 

cyflogaeth). Nid yw'r Swyddog Cyflogau yn adran gyllid y dalaith yn cofio bod 

cyflog erioed wedi cael ei dalu i weithiwr lleyg trwyddedig neu Ddarllenydd 

trwy'r system gyflogres. 

 
10. Hyd y gwyddys, ni pharatowyd erioed unrhyw Ddatganiad o Delerau 

Gwasanaeth (dogfen ofynnol o dan Ganon Telerau Gwasanaeth Clerigion) ar 

gyfer Darllenwyr neu weithwyr lleyg – mae'r Llawlyfr Clerigion yn cyfeirio at 

glerigion yn unig. Nid oes unrhyw ddarpariaeth ychwaith i'r Cynllun Pensiwn 

Clerigion fod yn gymwys i Ddarllenwyr neu weithwyr lleyg. 

 
11. Mae gofyniad Cyfansoddiadol i weithwyr lleyg cyflogedig llawn amser fod yn 

aelodau ex-officio o gynghorau ardaloedd gweinidogaeth a chynadleddau 

deoniaeth. Mae'r ddarpariaeth hon yn achosi cryn ddryswch – weithiau mewn 

camgymeriad bydd pobl yn meddwl ei fod yn berthnasol i unrhyw aelod lleyg 

sy'n gweithio'n llawn amser i'r maes gweinidogaeth (e.e. fel gweithwyr 

cyflogedig), ond nid yw hyn yn gywir. Credir bod y ddarpariaeth yn 

anghysondeb hanesyddol sy'n deillio o'r adeg pan oedd gweithiwr lleyg 

trwyddedig yn rôl benodol y darparwyd hyfforddiant penodol ar ei chyfer (tebyg 

i Efengylydd Byddin yr Eglwys). 

 
12. Felly cynigir: 

 
(a) Dileu'r ddarpariaeth yng Nghanon Telerau Gwasanaeth Clerigion y 

dylai Gweithwyr Lleyg a Darllenwyr cyflogedig fod yn ddarostyngedig i 

Ddeiliadaeth Gyffredin;  

 
(b) Cael gwared ar gyfeiriadau eraill at weithwyr lleyg a Darllenwyr 

cyflogedig yn y Cyfansoddiad. 

 
13. Roedd y Pwyllgor Sefydlog yn awyddus i bwysleisio nad yw hyn yn bychanu 

gweinidogaeth leyg, na gwaith lleygion ym mywyd yr Eglwys. Yn syml, mae'r 
cynigion yn dileu cyfeiriadau at gategori penodol o rolau lleyg nad ydynt 
bellach yn cael eu defnyddio ar draws y dalaith. 

 
Drafft Arfaethedig 
 
Mae'r Pwyllgor Sefydlog yn argymell bod y Corff Llywodraethol yn gwneud y 
diwygiadau canlynol i'r Cyfansoddiad: 
 

1. Ym Mhennod IV B (Rheoliadau) diwygio Rheoliad 1 fel a ganlyn: 
 

Yr aelodau yn rhinwedd swydd fydd pob Clerig ac eithrio Clerigion wedi 
ymddeol, pob diacones ac eithrio diaconesau wedi ymddeol, a phob 
gweithiwr lleyg cyflogedig amser llawn sy’n gweinyddu gyda chaniatâd 
yr Esgob o fewn y Ddeoniaeth neu’n gweinyddu felly yn rhywle arall yn 
yr esgobaeth ond yn preswylio o fewn y Ddeoniaeth 

2. Ym Mhennod IV B (Rheoliadau) Diwygio Rheoliad 3 fel a ganlyn: 

 
3.1 Yr aelodau cyfetholedig fydd: 
3.1.1 y cyfryw nifer (os oes rhai) o ddarllenwyr lleyg trwyddedig a gweithwyr 
lleyg trwyddedig ag y pennodd Cynhadledd yr Esgobaeth ei gyfethol i’r 
Ddeoniaeth honno; 
3.1.2 y cyfryw nifer (os oes rhai) ag y penderfynodd Cynhadledd y Ddeoniaeth 

ei gyfethol o Glerigion a diaconesau wedi ymddeol ac o ddiaconesau wedi 

ymddeol sy’n gweinyddu gyda chaniatâd yr Esgob o fewn y Ddeoniaeth neu’n 

gweinyddu yn rhywle arall yn yr esgobaeth ond yn preswylio o fewn y 

Ddeoniaeth. 

3. Ym Mhennod IV C (Rheoliadau) dileu Rheoliad 4.1.4 a 4.1.5 

 
4. Ym Mhennod IV C (Rheoliadau) diwygio Rheoliad 13.1 fel a ganlyn: 

 
13.1 Yr aelodau yn rhinwedd swydd fydd y Periglor neu, yn achos 

perigloriaeth wag neu un a ataliwyd, y clerig-mewn-gofal, os penodwyd un, 

Ficeriaid mewn bywoliaeth reithorol, Curadiaid cynorthwyol, Diaconesau, 

Gweithwyr Lleyg cyflogedig amser llawn, ara Wardeniaid. 

5. Ym Mhennod VI: 

 
a. Diwygio Adran 10 fel a ganlyn: 

Bydd pawb a dderbynnir i Urddau Sanctaidd diacon neu offeiriad, neu a sefydlir 

neu a goledir i ofal eneidiau neu a drwyddedir yn Gurad Cynorthwyol neu yn 

Ddiacones, a phob Clerig a benodir i unrhyw swydd eglwysig yn yr Eglwys yng 

Nghymru, cyn y cyfryw ordeinio, sefydlu, coladu, trwyddedu neu benodi, yn 

gwneud ac yn arwyddo, yn ogystal â’r datganiad o ufudd-dod canonaidd i’r Esgob, 

neu ei Gomisari a benodwyd mewn ysgrifen, y datganiad a’r ymrwymiad a ganlyn, 

a hwnnw’n unig: 

b. Diwygio Adran 19 fel a ganlyn: 

Bydd pob Periglor, Ficer mewn Bywoliaeth Reithorol, a churad cynorthwyol 

trwyddedig a diacones yn byw o fewn terfynau’r Plwyf neu’r Grŵp o Blwyfi oni 

roddwyd trwydded ddibreswyl gan yr Esgob am reswm digonol. 

c. Diwygio Adran 23(1) fel a ganlyn: 

Pan fo amgylchiadau’n gofyn hynny, a’r Esgob yn barnu y gellir gwarantu 

cynhaliaeth ddigonol, bydd gan y Periglor hawl i enwi, i’w gymeradwyo gan yr 

Esgob, glerig (i weithredu’n gurad cynorthwyol trwyddedig) neu ddiacones. Ni ellir 

symud y cyfryw gurad neu ddiacones o’i swydd heb ei gydsyniad ef neu hi ond ar 

benderfyniad yr Esgob neu pan elo’r Fywoliaeth yn wag. 

d. Diwygio Adran 26(1) fel a ganlyn: 

Pan fo gofalaeth wedi’i hatal bydd gan yr Esgob hawl i benodi Clerig mewn 

urddau offeiriad i gyflawni dyletswyddau yn yr ofalaeth, neu i benodi Clerig neu, 

ddarllenydd neu ddiacones i gymryd gwasanaethau. Bydd yr esgob yn 

penderfynu pa gyflog, os bydd cyflog, a delir i Glerig sy’n cyflawni dyletswyddau 

yn yr ofalaeth. 

6. Ym Mhennod VII dileu y geiriau "neu ddiacones" a "neu’r ddiacones" lle 

bynnag y maent yn ymddangos. 

 
7. Ym Mhennod IX dileu y geiriau "neu ddiacones" lle bynnag y maent yn 

ymddangos. 

 
8. Ym Mhennod I, Adran 7 dileu y diffiniad o ‘Weithiwr Lleyg' a'r geiriau 'a 

diacones' yn y diffiniad o 'Aelod o’r Eglwys yng Nghymru'. 

 
9. Yng Nghanon Telerau Gwasanaeth Clerigion 2010 yng Nghyfrol II Adran 1.1, 

diwygio cymal 1 (3) is-adrannau (f)-(g) fel a ganlyn a dileu is-adran (h): 

 
(f) unrhyw beriglor; a 
(g) unrhyw berson arall mewn urddau sanctaidd sy’n ymarfer swydd 
neu weinidogaeth yn unol â thrwydded oddi wrth esgob yr esgobaeth y 
gweithredir y swydd ynddi.; ac 
(h) unrhyw ddiacones, darllenydd neu weithiwr lleyg sy’n ymarfer swydd 
neu weinidogaeth yn unol â thrwydded oddi wrth esgob yr esgobaeth y 
gweithredir y swydd ynddi ac sy’n derbyn tâl neu enillion eraill (yn 
cynnwys llety) am ei swydd. 

 

10.  Yn y Rheoliadau i Ddarparu Adnoddau Hyfforddiant ar gyfer Gweinidogaeth 

Ordeiniedig yr Eglwys yng Nghymru: 

a. dileu Rheoliad 1(b); a 

b. ailrifo Rheoliad 1(c) fel Rheoliad 1(b). 

Atodiad 3 

Mân ddiwygiad Cyfansoddiadol – Iaith anrhyweddol 
(Er gwybodaeth yn unig) 

Dim angen newid dim yn y Gymraeg fan hyn 

Pennod IV 

A: RHEOLIADAU YN YMWNEUD Â CHYNHADLEDD YR ESGOBAETH 

  Yn unol â’i alluoedd o dan Bennod II y Cyfansoddiad, y mae’r Corff Llywodraethol 

trwy hynyma yn gwneud y rheoliadau a ganlyn o dan y teitl “Rheoliadau’r Corff Llywodraethol 

yn ymwneud â Chynhadledd yr Esgobaeth”, a draethir fel a ganlyn: 

Rhan I: Cynnull Cyfarfod Arbennig 

Rhan II: Busnes a Thrafodion  

 

Rhan I: Cynnull Cyfarfod Arbennig 

1.1 Gall yr Esgob yn ôl ei ddoethineb orchymyn i’r Ysgrifennydd alw cyfarfod 

arbennig o’r Gynhadledd, a bydd yn rhaid iddo wneud hynny os caiff gais 

ysgrifenedig wedi’i arwyddo gan o leiaf chwarter aelodau’r Gynhadledd. 

1.2 Bydd yr Ysgrifennydd ar hynny yn cynnull y cyfarfod arbennig hwnnw trwy rybudd 

ysgrifenedig a fydd yn enwi’r materion a drafodir ynddo. 

1.3 Anfonir y rhybudd am gyfarfod arbennig o’r fath at bob aelod o leiaf saith niwrnod 

cyn y diwrnod a bennwyd ar gyfer cynnal y cyfarfod. 

1.4 Ni thrafodir mewn unrhyw gyfarfod arbennig unrhyw fater ac eithrio’r hyn a enwyd 

yn y rhybudd a’i cynullodd.  

Rhan II: Busnes a Thrafodion 

2.Bydd gan y Llywydd bleidlais fwrw. 

3. Etholir y Gynhadledd bob tair blynedd a bydd yn cyfarfod o leiaf unwaith bob 

blwyddyn. 

4.1 O leiaf saith niwrnod cyn cyfarfod cyntaf pob eisteddiad o’r Gynhadledd, bydd 

Ysgrifennydd y Gynhadledd yn paratoi ac yn cyhoeddi rhestr o’i haelodau, a bydd y 

rhestr honno, wedi i’r Esgob ei harwyddo, yn dystiolaeth derfynol mai’r rhai a enwir 

ynddi, a hwy’n unig, yw aelodau’r Gynhadledd. 

4.2 Bydd cywirdeb y rhestr honno yn agored i apêl at y Canghellor. 

5. Bydd yn rhaid wrth bresenoldeb yr Esgob neu ei Gomisari, neu Lywydd y Corff 

Llywodraethol, neu’r Esgob Cadeiriol nesaf mewn blaenoriaeth neu ei Gomisari, 

ynghyd â chwarter yr aelodau clerigol a phumed rhan yr aelodau lleyg cyn y gellir 

ffurfio cyfarfod o’r Gynhadledd. 

6. Ni fydd methiant ar ran unrhyw fro neu ardal i ddychwelyd aelodau yn rhwystro’r 

Gynhadledd rhag mynd ymlaen â’i gwaith. 

Atodiad 4  

Llawlyfr Clerigion: Polisi a Gweithdrefn Absenoldeb a Thâl 
Tadolaeth (Er gwybodaeth yn unig) 
 
Roedd yr hawliau fel y darperir ar eu cyfer o dan Reoliadau Absenoldeb Tadolaeth a 
Mabwysiadu 2002 yn berthnasol i "weithwyr" yn unig. Fodd bynnag, o dan y 
darpariaethau y cytunwyd arnynt ar gyfer Telerau Gwasanaeth clerigion yn yr Eglwys 
yng Nghymru, rhoddwyd hawliau cyfatebol i glerigion. Mae'r polisi hwn yn nodi'r 
hawliau hynny, a'r gweithdrefnau cysylltiedig. 
 
Diben 
 
Diben y polisi hwn yw cefnogi tadau newydd a phartneriaid mamau/rhieni sy'n rhoi 
genedigaeth, gan gynnwys rhieni sy'n mabwysiadu, drwy ddarparu amser o'r gwaith i 
ofalu am eu plentyn neu blant. 
 
Cwmpas 
 
Mae'r polisi hwn yn berthnasol i bob clerig cyflogedig sy'n ddarostyngedig i Ganon 

Telerau Gwasanaeth Clerigion 2010, ledled y dalaith. 

Er nad yw'r polisi'n uniongyrchol berthnasol i glerigion digyflog (na allant hawlio tâl 

tadolaeth statudol mewn perthynas â'u gweinidogaeth), dylai clerigion digyflog gael o 

leiaf gyfnod cyfatebol o amser i ffwrdd o’u dyletswyddau ag y mae gan glerigion 

cyflogedig yr hawl iddo o dan y polisi hwn. 

 

Mae polisi ar wahân yn y Llawlyfr Clerigion mewn perthynas ag Absenoldeb Rhiant a 

Rennir. 

 

Diffiniadau 

 

Absenoldeb Tadolaeth 

 

Cyfnod o absenoldeb o'r gwaith a roddir i dad neu bartner mam, rhiant sy'n rhoi 

genedigaeth neu riant sy'n mabwysiadu, ar ôl genedigaeth neu fabwysiadu plentyn 

neu blant. 

 

Plentyn Cymwys 

 

Plentyn sy'n cael ei eni i ddeiliad y swydd neu briod/bartner deiliad y swydd, neu sy'n 

cael ei fabwysiadu ganddynt. 

 

Hawl 

 

O 7 Ebrill 2024, mae gan glerigion cymwys yr hawl i'r canlynol: 

 

Hyd Absenoldeb 

 

Hyd at 2 wythnos o absenoldeb tadolaeth y gellir ei gymryd fel un cyfnod, sy'n 

golygu'r pythefnos llawn mewn un bloc. Neu fel dau gyfnod absenoldeb, y ddau yn 

para wythnos ar y tro. Rhaid cymryd Absenoldeb Tadolaeth o fewn 52 wythnos i 

ddyddiad geni'r plentyn cymwys (neu'r dyddiad y cafodd ei leoli i'w fabwysiadu). 

Tâl 

 

Bydd clerigion cyflogedig yn cael eu cyflog arferol yn ystod absenoldeb tadolaeth. 

 

Dychwelyd i'r Gwaith 

 

Wrth ailddechrau gweithio ar ôl absenoldeb tadolaeth, mae gan y clerig yr hawl i 

ddychwelyd i'r un swydd ag yr oedd ganddo cyn dechrau ar ei absenoldeb tadolaeth 

ac ar yr un telerau ac amodau â phe na bai wedi bod yn absennol. 

 

Marw-enedigaeth 
 

Os yw plentyn yn farwanedig ar ôl 24 wythnos neu fwy o feichiogrwydd, gellir cymryd 

yr hawl lawn o hyd at 2 wythnos o absenoldeb tadolaeth ar unrhyw adeg o fewn 52 

wythnos i'r farw-enedigaeth.  
 

Cymhwystra 

 

Er mwyn bod yn gymwys i gael absenoldeb a thâl tadolaeth, rhaid i glerigion: 

 

• Naill ai: 
o Fod wedi bod mewn swydd gyflogedig yn yr Eglwys yng Nghymru am o 

leiaf 26 wythnos yn barhaus, cyn y 15fed wythnos cyn wythnos 
ddisgwyliedig yr enedigaeth (EWC); neu 

o Fod wedi bod mewn swydd gyflogedig yn yr Eglwys yng Nghymru am o 
leiaf 26 wythnos yn barhaus, cyn yr wythnos y cafodd ei baru â 
phlentyn i'w fabwysiadu. 

• Cael ei adnabod fel tad y plentyn, neu briod/partner y fam, y rhiant sy'n rhoi 

genedigaeth neu'r rhiant sy'n mabwysiadu. 

• Bwriadu cymryd yr absenoldeb i gefnogi ei briod/bartner neu i ofalu am y 

plentyn. 

 

Bydd yn ofynnol i Glerig sy'n gwneud cais am absenoldeb tadolaeth gwblhau 

tystysgrif SC3 sy'n ardystio bod hawl i absenoldeb a thâl. 

 

Gweithdrefn 

 

Hysbysiad 

 

Rhaid i glerigion roi gwybod i'w Harchddiacon am eu bwriad i gymryd absenoldeb 

tadolaeth erbyn y 15fed wythnos cyn wythnos ddisgwyliedig yr enedigaeth neu o 

fewn 7 diwrnod i gael eu paru â phlentyn i'w fabwysiadu. 

 

Rhaid trafod a ffurfioli'r cais drwy e-bost. Bydd yr Archddiacon yn anfon gwybodaeth 

ymlaen i adran AD Corff y Cynrychiolwyr, a fydd yn cysylltu â'r tîm Cyflogau. 

 

Dylai'r Clerig ddarparu dyddiad disgwyliedig ar gyfer dechrau absenoldeb tadolaeth, 

o leiaf 28 diwrnod ymlaen llaw, gan roi gwybod i'w Archddiacon am unrhyw 

newidiadau i'r dyddiad wrth iddynt godi. 

Mae'n ofynnol i glerigion wneud trefniadau ar gyfer staff cyflenwi neu newidiadau 

priodol i batrymau gwasanaeth ar gyfer cyfnod disgwyliedig eu habsenoldeb 

tadolaeth. Os na fydd y clerig yn gallu trefnu staff cyflenwi neu os bydd yn cael 

trafferth gwneud hynny, gall ofyn i'r Archddiacon am gymorth. Pan fo cyfnod o 

absenoldeb tadolaeth yn dechrau'n annisgwyl ac na fu modd i'r Clerig wneud 

trefniadau ymlaen llaw, bydd yr Archddiacon yn gwneud trefniadau ar gyfer staff 

cyflenwi neu'n cysylltu ag Arweinydd Ardal y Genhadaeth/Weinidogaeth i wneud 

newidiadau priodol i batrymau gwasanaeth. 

 

Ardal y Genhadaeth/Weinidogaeth fydd yn gyfrifol am dalu am wasanaethau a gofal 

bugeiliol yn ystod cyfnodau o absenoldeb tadolaeth. 

 

Dogfennau 

 

Efallai y bydd yn ofynnol i glerigion ddarparu dogfennau, megis ffurflen MATB1 neu 

dystysgrif paru, i gefnogi eu cais am absenoldeb tadolaeth. 

 

Cyfrifoldeb y Clerig yw gofyn am ffurflen SC3 a'i chwblhau. 

 

Cyfrifoldeb yr Archddiacon yw rhannu'r ffurflen SC3 wedi'i chwblhau gyda thîm AD 

Corff y Cynrychiolwyr. 

 

Cyfrifoldeb tîm AD Corff y Cynrychiolwyr yw rhannu'r ffurflen SC3 gyda'r tîm 

Cyflogau. 
 

 
 
 


